
„სოციალური რეაბილიტაციისა და ბავშვზე ზრუნვის 2020  წლის სახელმწიფო პროგრამის დამტკიცების შესახებ“ საქართველოს მთავრობის 2019 წლის 31 დეკემბრის №670 დადგენილებაში ცვლილების შეტანის თაობაზე‘‘ საქართველოს მთავრობის 2020 წლის 3 აპრილის №218 დადგენილებაში ცვლილების შეტანის თაობაზე‘‘
საქართველოს მთავრობის დადგენილების პროექტზე:
ინფორმაცია სამართლებრივი აქტის პროექტის შესახებ
		დადგენილების პროექტის მომზადება გამოწვეულია იმ გარემოებით, რომ „საქართველოს  მთელ  ტერიტორიაზე  საგანგებო  მდგომარეობის  გამოცხადების  შესახებ“ საქართველოს პრეზიდენტის 2020 წლის 21 აპრილის №2 ბრძანებისა და „ქვეყანაში კორონავირუსის გავრცელების თავიდან აცილების მიზნით პრევენციული ღონისძიებების განხორციელების შესახებ“ საქართველოს მთავრობის 2020 წლის 2 მარტის №434 განკარგულების საფუძველზე შეჩერდა „სოციალური რეაბილიტაციისა და ბავშვზე ზრუნვის 2020 წლის სახელმწიფო პროგრამის“ სხვადასხვა ქვეპროგრამით გათვალისწინებული მომსახურებების ფუნქციონირება. ამასთან, საგანგებო მდგომარეობის 22 მაისამდე გაგრძელების გამო მიზანშეწონილია, სერვისის მიმწოდებელი ორგანიზაციებისთვისაც გაგრძელდეს ე.წ. „იძულებითი არდადეგების“ პერიოდის თანხების ანაზღაურება და ასევე, დღის ცენტრებში მომსახურებით უზრუნველყოფის ქვეპროგრამის ბენეფიციარებისთვის „კვების ვაუჩერის“ გაცემა.
		„სოციალური რეაბილიტაციისა და ბავშვზე ზრუნვის 2020 წლის სახელმწიფო პროგრამის“ მოქმედი რედაქციით ბავშვთა ადრეული განვითარების ხელშეწყობის ქვეპროგრამით გათვალისწინებულია პროფესიული ზედამხედველობის კომპონენტის მიმდინარე წლის 1 ივნისიდან ამოქმედება. კორონავირუსის ინფექციის გავრცელების პრევენციის ღონისძიებებიდან გამომდინარე, სერვისები ამ ეტაპზე ვერ განახორციელებენ პროფესიული ზედამხედველობას, რადგან მომსახურებების ფუნქციონირება შეჩერებულია. შესაბამისად, სუპერვიზიის კომპონენტის ამოქმედების ვადად განისაზღვრა 2020 წლის 1  სექტემბერი. 
		ბენეფიციარების ინტერესების გათვალისწინებით, დადგენილების ცვლილების პროექტით გათვალისწინებულია 1 ივნისიდან გადაწყვეტილებების მიღების განახლება ბავშვთა ადრეული განვითარების ხელშეწყობისა და დღის ცენტრებში მომსახურებით უზრუნველყოფის ქვეპროგრამების იმ ბენეფიციარების მომსახურებებში ჩართვის მიზნით, რომლებიც ამ მომსახურებით სარგებლობდნენ გასული 12 თვის განმავლობაში. ასევე, გათვალისწინებულია გადაწყვეტილებების მიღება ბავშვთა რეაბილიტაცია/აბილიტაციის ქვეპროგრამის, ომის მონაწილეთა რეაბილიტაციის ხელშეწყობის ქვეპროგრამის, დამხმარე საშუალებებით უზრუნველყოფის ქვეპროგრამის და განვითარების მძიმე და ღრმა შეფერხების მქონე ბავშვთა ბინაზე მოვლით უზრუნველყოფის ქვეპროგრამის ფარგლებში.
		ასევე, დღის ცენტრების მომსახურების მიმღები ბენეფიციარებისათვის გათვალისწინებულ იქნა „კვების ვაუჩერის“ გაცემა მომსახურების მიწოდების სრულად აღდგენის ვადით.  
		ამასთან, გამომდინარე იქიდან, რომ გაზრდილია მოთხოვნა 24 სერვისების ჩართვის მიზნით და ამავდროულად არსებული ვითარების გამო ვერ მოხდა ამავე ქვეპროგრამის შშმ პირთა დამოუკიდებელი ცხოვრების ხელშეწყობის კომპონენტში ახალი სერვისების გახსნა (რაც დაგეგმილი იყო იანვარში, მარტში და აპრილში), „სათემო ორგანიზაციებში მომსახურებით უზრუნველყოფის ქვეპროგრამის“ ხანდაზმულთა და შშმ პირთა სათემო მომსახურებით უზრუნველყოფის კომპონენტის ლიმიტი გაიზარდა 15-ით და  განისაზღვრა 295 ბენეფიციარით. 

ინფორმაცია ევროკავშირის სამართლებრივი აქტის შესახებ

პროექტი არ გამომდინარეობს „ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.


პროექტის მიღებით გამოწვეული საფინანსო-ეკონომიკური შედეგების გაანგარიშება
პროექტის დაფინანსება განხორციელდება „საქართველოს 2020 წლის სახელმწიფო  ბიუჯეტის შესახებ“ საქართველოს კანონით საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროსთვის გამოყოფილი ასიგნებების ფარგლებში და იგი არ არის დაკავშირებული სახელმწიფო ბიუჯეტიდან დამატებითი ხარჯების გამოყოფასთან.

პროექტის მოსალოდნელი შედეგი
	წარმოდგენილი ცვლილების ძალაში შესვლის შემდეგ შესაძლებელი იქნება ზოგიერთი ქვეპროგრამით გათვალისწინებული მომსახურებების მიწოდების შეჩერების პერიოდში სერვისების დაფინანსება და გაიზრდება „სათემო ორგანიზაციებში მომსახურებით უზრუნველყოფის ქვეპროგრამის“ ბენეფიციართა რაოდენობა.

პროექტის განხორციელების ვადები
 პროექტი ამოქმედდება გამოქვეყნებისთანავე. 

პროექტის ავტორი და წარმდგენი
პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.      




